
КОМИСИЈА ЗА ХАРТИИ ОД ВРЕДНОСТ НА РЕПУБЛИКА СЕВЕРНА МАКЕДОНИЈА 

 

Врз основа на член 427 став (1) и член 438 алинеја (9), а во врска со член 325 став (10)  

и член 328 став (3) од Законот за финансиски инструменти („Службен весник на 

Република Северна Македонија“ бр.66/2024 година) Комисијата за хартии од вредност на 

Република Северна Македонија на седницата одржана на ден 24.1.2025 година донесе 

 

ПРАВИЛНИК ЗА ПОСТАПКАТА ЗА ПОВРЗУВАЊЕ НА ДЕПОЗИТАРИ 

 

I - Општи одредби 

 

Член 1 

Со Правилникот за постапката за поврзување на депозитари (во понатамошниот текст: 

Правилник) се пропишува постапката за издавање на одобрение за поврзување, 

содржината на договорот за поврзување, процедурите за усогласување (реконцилијација) 

меѓу поврзаните овластени депозитари (во понатамошниот текст: депозитар/депозитари), 

постапката за издавање на одобрение за членство во друг депозитар,  како и причините за 

одбивање на барање за добивање  одобрение за членство во друг депозитар.  

 

Член 2 

 

Поими 

 

(1)  Поимите кои се употребуваат во овој Правилник го имаат следново значење: 

1. „Комисија“ е Комисија за надзор на пазарот на капитал; 

2. „Закон“ е Законот за финансиски инструменти; 

3. „Депозитар-примач“ е депозитар кој  добива барање од друг депозитар за пристап 

до неговите услуги преку поврзување на депозитарите; 

4. „Депозитар-барател“ е депозитар што бара пристап до услугите на друг депозитар 

преку поврзување на депозитарите; 

5. „Поврзување на депозитари“ е договор помеѓу депозитари врз основа на кој еден 

депозитар станува учесник во системот за утврдување и порамнување на хартии од 

вредност на друг депозитар со цел олеснување на преносот на хартиите од вредност на 

учесниците/членките на едниот депозитар  на учесниците/членките на другиот депозитар 

или договор според кој депозитарот пристапува кон друг депозитар индиректно преку 

посредник. Поврзувањето на депозитари вклучува стандардни врски, прилагодени врски, 

индиректни врски и интероперабилни врски; 

6. „Стандардно поврзување“ е поврзување на депозитари преку кое еден депозитар 

станува учесник во системот за утврдување и порамнување на  хартии од вредност на друг 

депозитар под истите услови што важат за кој било друг учесник во системот за 

утврдување и порамнување на хартии од вредност со кој  управува другиот депозитар; 

7. „Прилагодено поврзување“ е поврзување на депозитари преку кое на депозитарот 

што станува учесник во системот за утврдување и порамнување на хартии од вредност на 

другиот депозитар му се обезбедуваат дополнителни специјални услуги во однос на 

услугите што вообичаено ги обезбедува тој депозитар на учесниците во системот за 

утврдување и порамнување на хартии од вредност; 

8.  „Индиректна врска“ е договор помеѓу депозитарот и трето лице кое не е депозитар, 

а кое е учесник во системот за утврдување и порамнување на хартии од вредност на друг 

депозитар. Таква врска се воспоставува од депозитарот со цел олеснување на преносот на 

хартии од вредност на неговите учесници од учесници на друг депозитар; 

9.  „Интероперабилно поврзување“ е поврзување на депозитари преку кое 

депозитарите договараат воспоставување меѓусебни технички решенија за порамнување 

во системите за утврдување и порамнување на хартии од вредност со кои управуваат; 

10. „Испорака наспроти плаќање (DVP- Delivery versus payment)“ е принцип кој 

гарантира дека преносот на хартиите од вредност се случува само откако ќе се изврши 

плаќањето. DVP пропишува дека готовинското плаќање на купувачот за хартии од 

вредност мора да се изврши пред или во исто време со испораката на хартијата од 

вредност; 

11. „Барање“ е барање за добивање одобрение за поврзување со депозитар определено 

во член 317 став (4),(5),(6),(7),(8) и член 328 став (1) и (2) од Законот; 

12. „Депозитар-издавач“ е депозитар што ги  извршува главните функции  од член 288 

став 1 точка 1) и точка 2) од Законот; 

13. „Депозитар-инвеститор“ е депозитар што е учесник во системот за утврдување и 

порамнување хартии од вредност управуван од друг депозитар или е депозитар што 

користи трето лице или посредник кој е учесник во системот за порамнување на хартии од 

вредност со кој управува друг депозитар во врска со извршување на функциите од член 

288 став 1 точка 1) и точка 2 од Законот; 

(2) Сите други поими од овој Правилник го имаат истото значење како во Законот. 

 

II- Поврзување на депозитари 

 

II.1. Постапка за издавање на одобрение  

за поврзување 

  

Барање за издавање на одобрение за поврзување 

 

Член 3 

(1) Депозитар со седиште во Република Северна Македонија кој има намера да се 

поврзе со друг депозитар поднесува барање за издавање на одобрение за поврзување до 

Комисијата. 

(2) Барањето од став (1) од овој член го поднесува органот на управување на 

депозитарот. 

(3) Кон барањето се поднесува следната документација: 

а) одлука на надлежниот орган на депозитарот за поврзување со друг депозитар; 

б) одобрение за работа на депозитарот со кој се поврзува депозитарот и податоци под 

чиј регулаторен режим е; 

в) договорот за поврзување помеѓу депозитари; 

г) мислење на двата депозитара во однос на поврзувањето; 

д) опис на поврзувањето на депозитарите кој содржи проценка на потенцијалните 

извори на ризици кои произлегуваат од поврзувањето; 

ѓ) информација за претпоставен или реален обем на порамнување и вредност на 

порамнувањето извршено во рамки на поврзувањето на депозитарите; 

е) постапки на утврдување, проценка и следење на сите потенцијални извори на ризици 

за депозитарот-барател и неговите учесници кои произлегуваат од поврзувањето, 

управување со тие ризици и соодветни мерки воспоставени за нивно намалување; 

ж) проценка на примената на прописите од областа на инсолвентноста (стечајот) 

применливи на поврзувањето на депозитарите и нивните последици врз депозитарот 

барател. 

(4) Комисијата може да побара од депозитарот-барател достава на друга релевантна 

документација со цел проверка на усогласеноста со обврските од член 325 од Законот и 

овој Правилник. 

(5) Комисијата одлучува по барањето за издавање на одобрение за поврзување согласно 

член 317 од Законот. 

 

II.2. Постапка за издавање на одобрение за членство во друг депозитар и причини за 

одбивање на барање за добивање одобрение за членство во друг депозитар 

 

Барање за добивање одобрение за членство во друг депозитар 

 

Член 4 

(1) Депозитар, кој при воспоставување на стандардно или прилагодено поврзување со 

друг депозитар, има намера да се стекне со членство во друг депозитар поднесува барање 

за добивање одобрение за членство до Комисијата.  

(2) Барањето од став (1) од овој член го поднесува органот на управување на 

депозитарот.  

(3) Кон барањето се поднесува сеопфатна проценка на ризикот од членство во друг 

депозитар, која ги опфаќа правниот ризик, финансискиот ризик и оперативниот ризик. 

(4) При проценката на правниот ризик, депозитарот ги зема во предвид следните 

критериуми: 

а) дали депозитарот може да ги исполни правните барања за учество во системот за 

утврдување и порамнување на другиот депозитар; 

б) дали правилата за доверливост на информациите доставени преку системот за 

утврдување и порамнување на депозитарот се истоветни со правилата за доверливост на 

другиот депозитар; 

в) дали на другиот депозитар се применува регулаторен или надзорен режим споредлив 

со регулаторниот и надзорниот режим кој се применува на депозитарот од став (1) од овој 

член; 

г) правилата на другиот депозитар во однос на конечноста на порамнувањето се 

истоветни со правилата на депозитарот од став (1) од овој член. 

(5) При проценката на финансискиот ризик, депозитарот зема во предвид дали 

располага со доволно финансиски средства за исполнување на своите договорни обврски 

спрема другиот депозитар. 

(6) При проценката на оперативниот ризик, депозитарот ги зема во предвид следните 

критериуми: 

а) дали има оперативна способност за членство во другиот депозитар; 

б) дали ги задоволува правилата за управување со ризикот на другиот депозитар; 

в) дали политиката за континуитет на работењето или плановите за опоравување од 

штетни влијанија на депозитарот се споредливи со соодветните акти на другиот 

депозитар. 

Постапка за давање одобрение за членство во друг депозитар 

 

Член 5 

(1) Комисијата одлучува по барањето за давање одобрение за членство во друг 

депозитар согласно член 317 од Законот. 

(2) При одлучувањето по барањето, Комисијата ја зема во предвид документацијата 

доставена од депозитарот подносител на барањето согласно член 4 од овој Правилник. 

 

Причини за одбивање на барање за добивање одобрение за членство во друг 

депозитар 

 

Член 6 

(1) Комисијата донесува решение за одбивање на барањето за добивање одобрение за 

членство во друг депозитар доколку од прибавената документација утврди дека депозитарот 

не ги исполнува условите пропишани со член 4 од овој Правилник и доколку оцени дека 

може да настане ситуација од член 328 став (2) од Законот. 

(2) Комисијата го донесува решение од став (1) од овој член доколку утврди дека постојат 

следните причини: 

а) депозитарот не може да ги исполни правните барања за учество во системот за 

утврдување и порамнување на другиот депозитар; 

б) правилата за доверливост на информациите доставени преку системот за утврдување 

и порамнување на депозитарот не се истоветни со правилата за доверливост на другиот 

депозитар; 

в) на другиот депозитар се применува регулаторен или надзорен режим кој не е 

споредлив со регулаторниот и надзорниот режим кој се применува на депозитарот од член 

4 став (1) од овој Правилник; 

г) правилата на другиот депозитар во однос на конечноста на порамнувањето не се 

истоветни со правилата на депозитарот од член 4 став (1) од овој Правилник; 

д) депозитарот од член 4 став (1) од овој Правилник не располага со доволно 

финансиски средства за исполнување на своите договорни обврски спрема другиот 

депозитар; 

ѓ)  депозитарот од член 4 став (1) од овој Правилник нема оперативна способност за 

членство во другиот депозитар; 

е) депозитарот од член 4 став (1) од овој Правилник не ги задоволува правилата за 

управување со ризикот на другиот депозитар; 

ж) политиката за континуитет на работењето или плановите за опоравување од штетни 

влијанија на депозитарот од член 4 став (1) од овој Правилник не се споредливи со 

соодветните акти на другиот депозитар. 

 

III.1. Содржина на договорот за поврзување 

 

Склучување на договор за поврзување и негова  

содржина 

 

Член 7 

(1) Депозитарите кои имаат намера да се поврзат треба да склучат соодветен писмен 

договор согласно член 325 став (5) од Законот. 

(2) Договорот за поврзување, покрај содржината пропишана со член 325 став (5) од 

Законот, ги содржи и следните одредби: 

a) со кои се обезбедува соодветна заштита на депозитарот и неговите учесници  од 

можните ризици кои произлегуваат од поврзувањето на депозитарите; 

б) со кои обезбедува конечност на порамнувањето во текот на денот на тргување преку 

забрана на повторен пренос на хартиите од вредност пред конечноста на првиот пренос во 

случај на привремен пренос на хартии од вредност. 

 

Услови за соодветна заштита на поврзаните овластени депозитари и нивните членки 

 

Член  8 

(1) Поврзувањето на депозитарите се воспоставува и одржува под следните услови: 

а) Депозитарот-барател треба да ги исполнува условите предвидени со правилата за 

членство на депозитарот-примач; 

б) Депозитарот-барател врши анализа на финансиската стабилност, механизмите за 

корпоративно управување, способностите за обработка, оперативната сигурност на 

депозитарот -примач од трета земја како и неговата зависност од давателот на клучни услуги 

кој е трета страна; 

в) Депозитарот-барател ги презема сите неопходни мерки за следење на ризиците и 

управувањето со идентификуваните ризици по спроведување на анализата од точка (б) од 

овој став; 

г) Депозитарот – барател им ги става на располагање на своите учесници правните и 

оперативните услови на поврзувањето, овозможувајќи им да ги проценат и да управуваат 

со ризиците; 

д) пред поврзувањето со депозитаротод трета земја, депозитарот- барател  го проценува  

применливото локално законодавство на депозитарот- примач; 

ѓ) поврзаните депозитари обезбедуваат доверливост на информациите поврзани со 

функционирањето на поврзувањето. Способноста за обезбедување на доверливоста се 

докажува со информациите кои ги доставуваат депозитарите, вклучувајќи ги 

применливите правни мислења или други механизми кои се преземаат; 

е) поврзаните депозитари се договараат за усогласените процедури за комуникација со 

членките/учесниците и останатата пазарна инфраструктура во согласност со член 301 од 

Законот; 

ж) пред поврзувањето да профункционира, депозитарот-барател и депозитарот- примач 

потребно е да: 

-  спроведат сеопфатно тестирање; 

- да воспостават план за итни ситуации како дел од плановите за континуирано 

работење на  депозитарите, наведувајќи ситуации на неисправност или дефект на системот 

за утврдување и порамнување на хартии од вредност на двата депозитари и се предвидува 

преземање на  корективни мерки во случај на настанување на такви ситуации; 

з) депозитарот- примач и депозитарот- барател вршат преиспитување на сите договори за 

поврзување најмалку еднаш годишно, земајќи ги предвид сите релевантни промени, 

вклучувајќи ги и пазарните трендови и промените во  информационите системи, како и 

промените во локалното законодавство од точка д) од овој став; 

ѕ)  поврзување на депозитари за кои не е предвидено порамнување според принципот  

испорака наспроти плаќање,  годишното преиспитување од точка з) од овој став вклучува 

и проценка на развојот кој може да овозможи поддршка на порамнувањето според 

принципот испорака наспроти плаќање. 

(2) За целите на став (1) точка (д), при спроведувањето на проценката,  депозитарот 

обезбедува дека хартиите од вредност кои се водат во системот за утврдување и 

порамнување на хартии од вредност со кои управува депозитарот – примач имаат ниво на 

заштита на средствата споредливо со нивото на заштита обезбедено со правилата 

применливи на системот за утврдување и порамнување на хартии од вредност со кој 

управува депозитарот- барател. 

(3) За потребите на став (1) точка д) од овој член, депозитарот- барател бара од 

депозитарот на трета земја правна проценка во врска со: 

-  правата на  депозитарот- барател  врз  хартиите од вредност, вклучувајќи ги 

прописите од областа на правото на сопственост, природата на правата на депозитарот-

барател врз  хартиите од вредност, како и можноста за оптоварување на хартиите од 

вредност со стварни права; 

- ефектот на стечајната постапка отворена против депозитарот -примач од трета земја 

врз депозитарот- барател  во однос на барањата за издвојување, конечноста на 

порамнувањето, процедурите и временските рокови за побарување на хартии од вредност 

во релевантната трета земја. 

(4) Покрај условите од ставовите (1) до (3) од овој член, поврзување на депозитари со кое 

се обезбедува порамнување според принципот испорака наспроти плаќање се воспоставува 

и одржува под следните услови: 

(а) депозитарот-барател ги проценува и ги ублажува дополнителните ризици кои 

произлегуваат од порамнувањето во готовина; 

(б) депозитарот кој не е овластен да обезбеди помошни услуги од банкарски тип и кој е 

учесник во извршувањето на готовинското порамнување во име на неговите учесници, не 

добива кредит и ги користи механизмите за предфинансирање кои ги покриваат неговите 

учесници во врска со порамнувањето според принципот испорака наспроти плаќање кое 

се спроведува преку поврзувањето; 

(в) депозитарот кој користи посредник за готовинското порамнување обезбедува дека  

посредникот ефективно го спроведува тоа порамнување. Депозитарот е должен да 

спроведе годишна ревизија на договорите со тој посредник. 

      (5) Интероперабилно поврзување на депозитари, покрај условите од ставовите (1) 

до (4) од овој член, се воспоставува и одржува под следните услови: 

(а) поврзаните депoзитари договараат идентични стандарди за усогласување 

(реконцилијација), работно време за извршување на порамнувањето и на корпоративните 

дејствија како и за крајните рокови; 

(б) поврзаните депозитари воспоставуваат идентични процедури и механизми за пренос 

на инструкциите за порамнување со цел обезбедување правилна, сигурна и  целосно 

автоматизирана обработка на инструкциите за порамнување; 

(в) ако интероперабилното поврзување поддржува порамнување по принципот 

испорака наспроти плаќање, поврзаните депозитари ги внесуваат резултатите од 

порамнувањето во нивните книги најмалку еднаш дневно и без одлагање; 

(г) поврзаните депозитари  договараат идентични модели за управување со ризик; 

(д) поврзаните депозитари договараат идентични правила и постапки во случај на 

непредвидени и неисполнети обврски од страна на членките. 

 

Следење и управување со дополнителните  ризици кои настануваат од поврзувањето 

преку индиректни врски или посредници за управување со поврзувањето на 

депозитари 

 

Член 9 

(1) Кога депозитарот - барател користи индиректна врска или посредник за управување 

со поврзувањето на депозитари, покрај исполнување на условите од член 7 од овој 

Правилник, е должен да обезбеди дека: 

1) Посредник може да биде една од следниве: 

а) Банка (кредитна институција) согласно законот кој ги уредува банките (кредитните 

институции) која ги исполнува следниве услови: 

- е усогласена со член 73 ставови (5) и (6) од подзаконскиот акт за давање одобрение на 

депозитарот;   

- доколку е потребно, на депозитарот-барател му обезбедува брз пристап до хартиите 

од вредност на депозитарот-примач; 

- има низок кредитен ризик кој се утврдува со интерна проценка на депозитарот-  

барател во чии рамки се применува дефинирана и објективна методологија која не се 

потпира исклучиво на надворешните мислења; 

б) Финансиска институција од трета земја која ги исполнува следниве услови: 

- подлежи и е во согласност со прудентни правила еднакви на прудентните правила 

согласно законот кој ги уредува банките (кредитните институции); 

 - има сеопфатни сметководствени практики и процедури; 

- е усогласена со член 73 ставови (5) и (6) од подзаконскиот акт за давање одобрение на 

депозитарот;   

- доколку е потребно, на депозитарот-барател му обезбедува брз пристап до хартиите 

од вредност на депозитарот-примач; 

- има низок кредитен ризик кој се утврдува со интерна проценка на депозитарот-  

барател во чии рамки се применува дефинирана и објективна методологија која не се 

потпира исклучиво на надворешните мислења; 

2) посредникот е усогласен со правилата и барањата на депозитарот- барател,  што се 

докажува со информациите обезбедени од посредникот, вклучувајќи ги и сите релевантни 

правни мислења или договори; 

3) посредникот ја обезбедува доверливоста на информациите за поврзувањето со 

депозитарот, што се докажува со информациите обезбедени од посредникот, вклучувајќи 

ги и сите релевантни правни мислења или договори; 

4)  посредникот има оперативна способност и системи за: 

- постапување со услугите што му се даваат на депозитарот- барател; 

-навремено доставување на сите информации релевантни за услугите кои се вршат во  

врска со поврзувањето до депозитарот; 

- постапување во согласност со мерките за усогласување (реконцилијација) од член 10 

од овој Правилник  

5) посредникот се придржува и се усогласува со политиките и постапките за 

управување со ризик на депозитарот- барател и има  доволно искуство за управување со 

ризици; 

6) посредникот има воспоставено мерки што ги вклучуваат политиките за континуиет 

на  работењето и поврзаните планови за континуирано  работење и плановите за 

опоравување од штетни влијанија за да обезбеди континуитет на своите услуги, навремено 

повторно воспоставување на своите операции и исполнување на обврските во случај на 

настани кои претставуваат значителен ризик од нарушување на неговото работење; 

7) посредникот поседува доволно финансиски средства за да ги исполни своите 

обврски кон депозитарот-барател и да ги покрие сите загуби за кои може да се смета дека 

е одговорен; 

8) за постапката за поврзување на депозитари се користи одделна сметка на 

депозитарот- примач; 

9)  е исполнет условот од член 8, став (1), точка (д) од овој Правилник; 

10) депозитарот-барател е информиран за механизмите за континуитет помеѓу 

посредникот и депозитар-примач; 

11) приходот од порамнување веднаш се пренесува на депозитарот- барател. 

(2) За потребите на став (1) точка 1) потточка а) алинеја 1), став (1) точка 1) потточка а) 

алинеја 3) и став (1) точка 8) од овој член, депозитарот барател е должен да обезбеди 

континуиран пристап до хартиите од вредност кои се чуваат на индивидуални сегрегирани 

сметки.  

Доколку индивидуални сегрегирани сметки не се достапни кај депозитарот примач за 

операциите на поврзување на депозитари воспоставени со депозитар од трета земја, 

депозитарот барател ја известува Комисијата за причините за недостапност на 

индивидуални сегрегирани сметки и за ризиците кои произлегуваат од недостапноста на 

индивидуални сегрегирани сметки. 

Депозитарот барател е должен во секој случај да обезбеди соодветно ниво на заштита 

на неговите средства кои се чуваат во депозитар од трета земја. 

(3) Кога депозитар барател користи посредник за управување со поврзувањето на 

депозитари и тој посредник управува со сметките за хартии од вредност во име на 

депозитарот барател во книгите на депозитарот- примач,  покрај исполнувањето на 

условите од став (1) од овој член, депозитарот- барател го обезбедува следново: 

а) посредникот нема право на хартиите од вредност кои се чуваат на сметката;  

б) сметката во книгите на депозитарот-примач е отворена на име на депозитарот- 

барател и сите одговорности и обврски во однос на регистрацијата, пренос и чување на 

хартиите од вредност се извршуваат само помеѓу двата депозитари; 

в) депозитарот-барател може веднаш да пристапи до хартиите од вредност кои се водат 

во депозитарот-примач, вклучително и во случај на промена или инсолвентност на 

посредникот. 

(4) Депозитарот-барател од ставовите (1) и (3)  од овој член врши годишна длабинска 

анализа (due diligence)  за да се осигура дека се исполнети условите наведени во овој член. 

 

III.2 Процедури за усогласување (реконцилијација) на поврзани депозитари 

 

Содржина на процедурите за усогласување (реконцилијација) 

 

Член 10 

(1) Процедурите за усогласување (реконцилијација) на  поврзаните депозитари од член 

325 став (6) од Законот ги вклучуваат следните мерки: 

(а) Депозитарот- примач доставува до депозитарот- барател дневни извештаи за секоја 

сметка за хартии од вредност и секоја емисија на хартии од вредност со следните 

информации: 

-  вкупен почетен биланс; 

- индивидуални движења во текот на денот; 

-  вкупен завршен биланс; 

(б) Депозитарот-барател  врши дневна споредба на почетниот и завршниот биланс 

доставени  од депозитарот-примач или од посредникот со евиденцијата што ја води 

самиот депозитар-барател.   

(2) Во случај на индиректна врска, дневните извештаи од став (1) потстав 1) точка (а) ги 

доставува посредникот од член 9  став (1) точка 1 ) од овој Правилник. 

(3) Во случај кога депозитарот го суспендира порамнувањето на емисијата на хартии од 

вредност во согласност со член 72 став (2) од подзаконскиот акт за давање одобрение на 

депозитарот, сите депозитари кои се учесници/членки или имаат воспоставено индиректна 

врска со тој депозитар, вклучително и во случај на интероперабилно поврзување, го 

суспендираат порамнувањето на таа емисија на хартии од вредност. 

(4) Кога во управувањето со врските помеѓу депозитари се вклучени посредници, тие 

склучуваат соодветни договори со засегнатите депозитари за да обезбедат усогласеност со 

став (3) од овој член. 

(4) Во случај на корпоративно дејство кое ја  намалува состојбата на сметките на 

хартии од вредност кои ги чува депозитарот-инвеститор во друг депозитар, инструкциите 

за порамнување за предметните емисии на хартии од вредност нема да бидат процесирани 

од депозитарот-инвеститор додека  корпоративното дејство не е целосно  процесирано од 

другиот депозитар. 

(5) Депозитарот-издавач обезбедува навремен пренос на информации за обработка на 

корпоративни дејствија за одредена емисија на хартии од вредност на сите нејзини учесници, 

вклучувајќи го и депозитарот- инвеститор.  

(6) Депозитарот -инвеститор врши пренос на информациите од став (5) од овој член на 

своите учесници.  

(7) Преносите од став (5) и (6) од овој член ги опфаќаат сите информации кои се 

неопходни за да можат депозитарите-инвеститори соодветно да ги евидентираат 

резултатите од корпоративните дејствија на сметките за хартии од вредност кои ги водат. 

 

Порамнување по принципот испорака наспроти плаќање преку поврзување на 

депозитари 

 

Член 11 

(1) Порамнувањето по принципот испорака наспроти плаќање се смета за практичен и 

возможен во случаи кога: 

а) постои пазарна побарувачка за порамнување според принципот испорака наспроти 

плаќање, што се докажува со барање од некој од одборите на корисници на еден од 

поврзаните депозитари; 

б) поврзаните депозитари може да наплатат разумен комерцијален надомест за 

порамнување по принципот испорака наспроти плаќање врз основа на методот трошоци 

плус (cost-plus basis), освен ако поврзаните депозитари не се договориле поинаку; 

в) постои безбеден и ефикасен пристап до готовина во валутите што ги користи 

депозитарот- примач за порамнување на трансакции  со хартии од вредност на 

депозитарот-барател и неговите учесници. 

 

IV. Преодни и завршни одредби 

 

Член 12 

Овој Правилник влегува во сила 8 дена од денот на објавувањето во “Службен весник 

на Република Северна Македонија“, а ќе се применува со денот на почеток на примената 

на Законот за финансиски инструменти („Службен весник на Република Северна 

Македонија“ број 66/2024). 

 

Број 01-212/1     Комисија за хартии од вредност 

29 јануари 2025 година на Република Северна Македонија 

Скопје Претседател, 

 м-р Нора Алити, с.р. 

 


